
UPM PERKUKUH JARINGAN STRATEGIK BERSAMA UUM MELALUI LAWATAN PENANDA ARAS KOKURIKULUM

UUM ONLINE: Sintok, 13 September 2026 – Pusat Kokurikulum dan Pembangunan Pelajar (PKPP), Universiti Putra Malaysia (UPM) telah mengadakan lawatan penanda
aras ke Pusat Kokurikulum, Universiti Utara Malaysia (UUM) hari ini sebagai usaha memperkukuh perkongsian amalan terbaik dalam pengurusan kokurikulum serta
pembangunan mahasiswa secara holistik dan mampan.
 
Delegasi UPM diketuai oleh Pengarah PKPP, Prof. Madya Dr. Mohd Mursyid Arshad, bersama Timbalan Pengarah Seksyen Kokurikulum Berkredit, Dr. Rozzamri Shari,
Timbalan Pengarah Seksyen Pentadbiran dan Pembangunan Pelajar, Encik Dahlan Ismail Abu Bakar, serta staf PKPP UPM.
 

 
Ketibaan delegasi UPM disambut oleh Pengarah Pusat Kokurikulum UUM, Dr. Za’im Ahmad, bersama barisan staf Pusat Kokurikulum UUM.

Lawatan penanda aras tersebut menyediakan platform strategik kepada kedua-dua institusi untuk berkongsi pengalaman dan amalan terbaik berkaitan pengurusan
kursus kokurikulum, pembangunan kompetensi mahasiswa, pengurusan aktiviti pelajar serta pendekatan inovatif dalam memperkukuh pembelajaran dan
pembangunan mahasiswa di luar bilik kuliah.
 
Perbincangan turut memberi perhatian kepada aspek tadbir urus, keberkesanan pengurusan, inovasi, pembangunan bakat dan keterlibatan mahasiswa sebagai
elemen penting dalam membentuk ekosistem kokurikulum yang responsif terhadap keperluan pendidikan tinggi semasa.
 
Dalam konteks kelestarian, pelaksanaan aktiviti kokurikulum turut dilihat sebagai medium strategik untuk menerapkan prinsip Environmental, Social and Governance
(ESG) dalam pembangunan mahasiswa. Elemen alam sekitar, tanggungjawab sosial, kepimpinan, integriti dan tadbir urus yang baik dapat diterapkan melalui aktiviti
kesukarelawanan, khidmat komuniti, kelestarian alam, pembangunan kepimpinan serta penglibatan mahasiswa secara aktif.
 
Pendekatan tersebut juga menyokong aspirasi Sustainable Development Goals (SDGs), melalui penyediaan pengalaman pembelajaran yang holistik, pembangunan
kepimpinan, penglibatan komuniti serta pengukuhan jaringan strategik antara institusi pendidikan tinggi.
 

 
Dr. Za’im Ahmad berkata, lawatan penanda aras seperti ini amat signifikan dalam memperkukuh budaya perkongsian ilmu dan amalan terbaik antara universiti awam.
 
“Perkongsian strategik antara UUM dan UPM bukan sahaja membuka ruang kepada pertukaran pengalaman dalam pengurusan kokurikulum, malah memberi peluang
kepada kedua-dua institusi untuk meneroka pendekatan baharu dalam memperkasa mahasiswa sebagai modal insan yang kompeten, berdaya tahan dan mempunyai
kesedaran terhadap kelestarian,” katanya.
 
Beliau turut menegaskan bahawa pembangunan mahasiswa pada masa kini perlu bergerak seiring dengan tuntutan kelestarian, pendigitalan, tadbir urus yang baik
dan keperluan masyarakat.
Lawatan tersebut diharapkan dapat menjadi pemangkin kepada kolaborasi strategik yang lebih luas antara UUM dan UPM, khususnya dalam bidang pembangunan
mahasiswa, kokurikulum, kepimpinan, kesukarelawanan, inovasi serta inisiatif berteraskan ESG dan SDG.
 



 
Kerjasama sedemikian sekali gus memperkukuh peranan universiti sebagai institusi yang bukan sahaja berfungsi sebagai pusat kecemerlangan akademik, tetapi turut
menjadi pemangkin kepada pembentukan generasi mahasiswa yang holistik, berintegriti, berdaya saing dan bertanggungjawab terhadap masyarakat serta kelestarian
masa hadapan 

